
Deshikotkarshamanjari

દેશિકોત્કર્ષમઞ્જરી

યદ્વક્ત્રાબ્જનિરીક્ષણાદનુપમઃ પાપી ભવેદ્ધાર્મિકો 
યદ્વાચામૃતસેચનાદપિ જડઃ સ્યાત્તત્ત્વબોધે ગુરુઃ ।

યત્સાન્નિધ્યવલાદિયં વસુમતી ચાભૂત્સતામાસ્પદં
સ સ્વામી મમ દેશિકસ્તદિતરો નામ્નાઽપિ નામ્નાયતે ॥ ૧॥

યો બાલ્યે વિધિવદ્વિધૂય કુતુકાત્કર્માણિ કર્મન્દિરાટ્
ભૂત્વા દ્રાક્સમતીતરન્નતજનાન્સંસારવારાન્નિધિમ્ ।

યસ્યાસીત્કરુણા વિશેષમનિશં પ્રાણિષ્વશેષેષ્વિહ
સ સ્વામી મમ દેશિકસ્તદિતરો નામ્નાઽપિ નામ્નાયતે ॥ ૨॥

યઃ સ્વાનુગ્રહકાઙ્ક્ષયા નિજપદામ્ભોજાતયુગ્મં મુદા
સંપ્રાપ્તાન્વિવિધાર્તિપીડિતજનાન્પ્રીત્યાઽનુગૃહ્ણન્સ્થિતઃ   ।

યદ્વક્ત્રં નતકષ્ટબોધસમયે શુષ્કં ભવેદઞ્જસા
સ સ્વામી મમ દેશિકસ્તદિતરો નામ્નાઽપિ નામ્નાયતે ॥ ૩॥

ભક્તિર્યસ્ય ગુરૌ નિતાન્તમભવદ્યસ્યાઃ પ્રભાવાત્સદા
સન્તુષ્ટઃ સ્વસમીપમાગતવતસ્તુષ્ટાન્તરઙ્ગાન્વ્યધાત્  ।

યસ્યાસીચ્ચ દૃઢા મતિઃ શ્રુતિતતૌ તન્માર્ગસંરક્ષણે
સ સ્વામી મમ દેશિકસ્તદિતરો નામ્નાઽપિ નામ્નાયતે ॥ ૪॥

કીર્તિર્યસ્ય   દિગઙ્ગનાપ્રિયસખી  મૂર્તિશ્ચ   હેમાકૃતિઃ
સ્ફૂર્તિર્દેવગુરું   સદોપહસતીવાર્તિં  નતાનાં જવાત્ ।

પૂર્તિશ્ચાપિ   દયારસસ્ય હરતે સૂક્તિઃ સુધાસ્યન્દિની
સ સ્વામી મમ દેશિકસ્તદિતરો નામ્નાઽપિ નામ્નાયતે ॥ ૫॥

તુઙ્ગાતીરલસત્તપોવનભુવિ  સ્વૈરં ચરન્નન્વહં
ગઙ્ગાવારિલસજ્જટાવિલસિતં  ચિત્તે મુદા ભાવયન્ ।

તુઙ્ગાનન્દવિધાયકઃ  પ્રણમતાં શ‍ૃઙ્ગાદ્રિવાસપ્રિયઃ
સ સ્વામી મમ દેશિકસ્તદિતરો નામ્નાઽપિ નામ્નાયતે ॥ ૬॥

યસ્યાસ્તિક્યમભૂદશેષજનતાવિસ્માપકં ભૂતલે
યત્કર્માચરણપ્રવૃત્તિરભવન્મુખ્યં પ્રમાણં નૃણામ્ ।

યત્ક્ષાન્ત્યા વસુધા મુમોચ તરસા સર્વંસહત્વપ્રથાં
સ સ્વામી મમ દેશિકસ્તદિતરો નામ્નાઽપિ નામ્નાયતે ॥ ૭॥

આત્માનાત્મવિવેચનેઽતિચતુરો મિથ્યાત્વમાપાદય-
ન્દ્વૈતસ્યાત્મનિ સત્યતામતિદૃઢં સમ્પાદયન્ શાસ્ત્રતઃ ।

યસ્તત્ત્વં મનસા વિચિન્ત્ય નિતરાં લેભેઽનુભૂતિં  નિજાં
સ સ્વામી મમ દેશિકસ્તદિતરો નામ્નાઽપિ નામ્નાયતે ॥ ૮॥

શાસ્ત્રાર્થાન્બહુધા વિચાર્ય વિબુધૈઃ સાકં વિનેયાનલં
સમ્બોધ્ય શ્રુતિભિસ્તદઙ્ગનિચયૈસ્તર્કૈસ્તદન્તર્ગતૈઃ  ।

નિશ્ચિત્ય સ્વયમાત્મતત્ત્વમખિલાંશ્ચક્રે સુબોધાન્સુખં
સ સ્વામી મમ દેશિકસ્તદિતરો નામ્નાઽપિ નામ્નાયતે ॥ ૯॥

ઉત્પદ્યાત્મવિદગ્રજન્મભવને ગર્ભાષ્ટમે સંસ્કૃતો
યઃ પૂર્વાજિતપુણ્યપુઞ્જવિભવૈઃ સંપ્રાપ્તતુર્યાશ્રમઃ ।

વૈરાગ્યાદિભિરદ્ભુતૈર્ગુણગણૈઃ શ્રીશઙ્કરાર્યોઽપરઃ
સ સ્વામી મમ દેશિકસ્તદિતરો નામ્નાઽપિ નામ્નાયતે ॥ ૧૦॥

યઃ કલ્યાણપુરે વિશાલમતુલં નિર્માપ્ય કઞ્ચિન્મઠં
સદ્વિદ્યાપ્રચયાય તત્ર વિદુષઃ સાકં મહાધ્યેતૃભિઃ ।

સંસ્થાપ્યાશનવસ્ત્રવાસનિલયાન્દત્વાઽઽત્મવિદ્યામપાત્
સ સ્વામી મમ દેશિકસ્તદિતરો નામ્નાઽપિ નામ્નાયતે ॥ ૧૧॥

શુદ્ધાદ્વૈતમતપ્રચારણકૃતે વાદેન જિત્વા તુ યાં
શ‍ૃઙ્ગાદ્રૌ  વરચક્રરાજનિલયાં ચક્રે જગદ્દેશિકઃ ।

યસ્તસ્યૈ નિરમાપયત્ દૃઢતરં કાન્તં શિલામન્દિરં
સ સ્વામી મમ દેશિકસ્તદિતરો નામ્નાઽપિ નામ્નાયતે ॥ ૧૨॥

યઃ શ્રીશઙ્કરદેશિકેન્દ્રજનનસ્થાનં વિદિત્વા ચિરાત્
કૃત્વા  ચાત્મવશં મુદા ધનચયૈર્નિર્માપ્ય   સન્મન્દિરમ્ ।

તત્ર સ્થાપયતિસ્મ શઙ્કરગુરોર્દેવ્યાશ્ચ મૂર્તિં  ગિરાં
સ સ્વામી મમ દેશિકસ્તદિતરો નામ્નાઽપિ નામ્નાયતે ॥ ૧૩॥

સત્યં વાચિ દયા નતેષુ પટુતા ધર્માધ્વસંરક્ષણે

સૌજન્યં સુજને ભૃશં વિમુખતા દુષ્ટેષુ યસ્યાભવત્ ।
રક્તિર્બ્રહ્મણિ નિન્દિતેષુ વિષયેષ્વાસીદ્વિરક્તિર્દૃઢા

સ સ્વામી મમ દેશિકસ્તદિતરો નામ્નાઽપિ નામ્નાયતે ॥ ૧૪॥
યસ્યાસીત્ દૃઢભાવના પથિ કૃતાસ્વેધોમૃદશ્માદિભિ-

ર્દેવાનાં પ્રતિમાસુ દૃષ્ટિવિષયં યાતાસ્વકસ્માદપિ ।
પૂજાસ્તોત્રજપાદિકર્મસુ દૃઢા તાદાત્મ્યધીરઞ્જસા

સ સ્વામી મમ દેશિકસ્તદિતરો નામ્નાઽપિ નામ્નાયતે ॥ ૧૪॥
પાપૌઘં ધ્વંસયિત્વા બહુજનિરચિતં કિં  ચ પુણ્યાલિમારા-

ત્સમ્પાદ્યાસ્તિક્યબુદ્ધિં  શ્રુતિગુરુવચનેષ્વાદરં ભક્તિદાર્ઢ્યમ્  ।
દેવાચાર્યદ્વિજાતિષ્વપિ મનુનિવહે તાવકીને નિતાન્તં

વિદ્યાં શુદ્ધાં ચ બુદ્ધિં  કમલજદયિતે સત્વરં દેહિ મહ્યમ્ ॥ ૧૫॥
ઇતિ શ્રીજગદ્રુરુ શ્રીશ‍ૃઙ્ગેરીપીઠાધિપ  શ્રીચન્દ્રશેખરભારતી

શ્રીપાદૈઃ વિરચિતા શ્રીદેશિકોત્કર્ષમઞ્જરી સમાપ્તા ।

